
URTEAN ZEHARREKO 21. DOMEKEA – A

Sarrerako oharra

Anai-arrebok: domekea da, Jaunaren eguna, eta Jesus Berbiztua gure artean
dagoala ospatzen dogu. 

Jesusek, gaurko ebanjelioan, hauxe galdetzen deutse apostoluei:  “Gizonaren
Semea, nor dala dino jenteak?”.  Erantzuna goitik dator eta fede sanonaren
adierazle da.

Gaur  be  galdera  bera  egiten  dau Jesusek:  zer  dino  jenteak  nitaz?  Fedetik
baino ezin dogu erantzun: zein da Jesus niretzat?

Zutunik, abestuz ekingo deutsagu ospakizunari.

Sarrerako abestia

Abadearen agurra

Jauna, Jaungoikoaren Seme bizia, zuekin.

Damu otoitza

Hauxe  da  gure  fedearen  ziurtasuna:  Jesus  Aitaren  Seme  maitea
Jaungoikoaren salbamena erakustera eta ekartera bialdua izan dala.
Konfiantza horregaz, apaltasunez, parkamena eskatuko dogu.

― Zeu zara Mesias, Jaungoikoaren Semea. Erruki, Jauna. 

– Eleizari eusten deutsan harkaitz sendoa zara. Kristo, erruki. 

– Bidea, egia eta bidea zara. Erruki, Jauna. 

Oharra irakurgaiei

Lehenengo irakurgaian bere agintea eta pribilegioak gehiegikeriaz erabilzan
eta bere harrokeriagaitik gorrotogarri bihurtu dan maiordomu baten aurkako
orakulua  esaten  dau  Isaias  profetak.  Horregaitik  iragarten  dau  herriaren
aldeko zerbitzu eta lanean arituko dan beste bat suspertuko dala. 

Jaunak  gura  dauana  aukeratzen  dau  aukeratutako  herriaren  aldeko  bizi-
egitasmoak garatu daizan.

Bigarren  irakurgaian,  san  Paulo  apostoluak  Jaungoikoaren  handitasunaz
dihardu.  Inor  ez da  Jaungoikoa  ezagutzeko gauza.  Inor  ez  da Jaungoikoari



aholkurik emoteko gauza. Jaungoikoa da gauza guztien jatorria, gidaria eta
jomuga. Bera doea eta oparia da danontzat. 

Apostoluak, gainera, fede esperientziatik bertatik erantzun beharreko galdera
batzuk aurkezten ditu.

Jaungoikoaren herriaren ototiza

Beti behar dogu Jaungoiko Aitaren laguntza. Konfiantzaz beteta goaz
orain Beragana, gure beharrizanak aurkeztera.

1.- Aita  santuaren  alde;  Jaungoikoak  argi  egin  deiola  eta  bere  zerbitzu
apostolikoan sendo iraunarazo daiala. Eskatu deiogun Jaunari. 

2.- Gazteen  alde;  Jesus  Jaungoikoaren  Seme  biziaren  lekukotasuna  emon
daien. Eskatu deiogun Jaunari. 

3.-  Gaixo  eta  langabetuen,  bakarrik  dagozanek,  egoera  hobearen  bila
herrialdea  eta  familia  itzi  dabenen  alde;  ondoan  izan  daiezala  euren
beharrizanak  arinduko  deutsezan  personen  babesa  eta  hurkotasuna.
Eskatu deiogun Jaunari. 

4.- Gure parrokiaren alde; bat egiteko lekua izan daitela eta bertaratutakook,
Jesusen an-tzera, laguntzen, baloratzen, errespetatzen, senide lez bizitzen
jakin daigula. Eskatu deiogun Jaunari. 

Zeure eskuetan jarten doguz,  Jauna, garan eta daukagun guztia eta
gizaki  guztien aldeko bake,  zuzentasun,  ogi  eta  zorion nahiak.  Zuk
dana ahal dozu eta, horregaitik, gurari horreek euren frutua emongo
dabe zure maitasunaz eta gure ahaleginaz. Jesukristo gure Jaunaren
bitartez.

Abadearen agurra (bedeinkapenaren ostean)

Zein  da  Jesus  guretzat?  Horixe  galdetu  deusku  Berak  gutako
bakotxari.  Konbitea  geure  egin  eta  agertzera  emon  daigula
Jaungoikoaren maitasuna. Aste ona izan!

Zoaze Jaunaren bakean!



Egun honetarako gogoeta

Jesusek bere ikasleai egin eutsen lez, gaur geuri be  proposamen bat egiten
deusku:  “Ni  nor  nazala  dinoe”? Horixe  da  gure  fedeari  lotutako  galdera
nagusia.

Barriro  be  Pedro  agertzen  jaku  jarraitzaileen  artean  bozeroale  lez:  egun
batzuk dirala, zalantaz josita urperatzen joiala, Jesusen eskuak salbatu eban.
Gaurkoan  Pedrok  ez  dauka  ezbairik  eta  Jesusek  “zorionekoa,  zu” dinotso;
Aitaren doea  hartu daualako zoriontzen dau. Eta hortxe sortzen da agintzari
nagusia: “harri horren gainean eregiko dot Nik neure Eleiza”.

Pedrorentzat bere sinismenaren oinarrizko galdera izan zan. Guretzat be bai:
“Ikasitakoa”,  “entzundakoa” erantzutea  ez  da  nahikoa.  Nire  barruak,  nire
bihotzak, zer dino?. Jesus, Jainkoak bialdutakoa dala, hortxe barruan bakarrik
aurkitu ahal dot; eta hori aurkitutakoan, hortxe oinarrituko dot nire sinismena.
Pedrok, konpromisoz beteriko erantzuna emon eban:  ondorengo bizitza  eta
heriotza be erantzun horregaz lotuta egon ziran; emondako erantzunak bere
bizitza osoa lotuta itzi eban.


